
УДМУРТ ЛИТЕРАТУРАМЫЛЭН ЭСКЕРЫМТЭ ПАЛЪЁСЫЗ
Александр Шкляевлэн выль книгаезъя малпанъёс
Шкляев А. Г. Арысь аре. Удмурт литература даурлэн кожъёсаз: Статьяос, обзоръёс, диалогъёс, очеркъёс, портретъёс, рецензиос, тодэ ваёнъёс. – Ижевск : Удмуртия, 2014. – 304 бам.
Выль книгалэн вордӥськемез – ачиз автор понна но, лыдӟись понна но бадӟым шумпотон. Кылем арын «Удмуртия» книгапоттонниын А. Г. Шкляевлэн «Арысь аре» книгаез потӥз, нош толшоре Йӧскалык лыдӟиськонниын соин тодматскон ортчиз. Литературатодосчилэн ужъёсыныз быдэс адӟытон радъямын вал. «2015-тӥ ар литературалэн ареныз ялэмын,– пусйиз библиотекаысь ӧнерчи Галина Сергеева. – Шумпотӥськом, ужан армы Александр Григорьевич Шкляевлэн бичетэз бордысен кутске шуыса».

Александр Шкляевлэн книгаеныз тодматскыны тодосчиос, писательёс, журналистъёс, студентъёс но озьы ик литератураез гажась мукет муртъёс лыктӥзы. Бичет пумысен ӟырдыт вераськон мынӥз. Куд-огез ас мылкыдзэ лыдӟисьёс доры журналмы пыр но вуттоно кариськиз.
Алевтина КАМИТОВА, кылосбур тодосъя кандидат, История, кылъя но литературая Удмурт институтысь ӧнерчи
Александр Григорьевич Шкляев «Арысь аре» книгаезлы тунсыко ним быръем. Бичетлэсь пуштроссэ чаклано ке, адӟоно: автор статьяоссэ хронологи пыр радъям. Тодосчи та книгаяз ортчем дауръёсысь но, туала улонысь но ужпумъёсты эскерыны вуэ. Огкылын вераса, улонлэсь бере уг кыльы.

Мон малпамъя, быдэсак книгаез куинь люкетлы люкыны луэ: нырысетӥ люкетаз пӧртэм жанрен гожтэм ужъёс пыро, кыкетӥяз удмурт литература сярысь ваче син вераськонъёс люкамын, нош куинетӥяз – «Вакчияк библиография» нимам ужез.

Книгае пӧртэм жанръёсын гожтэм ужъёс люкамын: статьяос, обзоръёс, диалогъёс, очеркъёс, портретъёс, рецензиос, тодэ ваёнъёс. Шумпотыса вераме потэ: книга анай кылын потэмын. Котькуд статьялэн пуштросэз аспӧртэмлыко, соос ӟеч мылкыдын гожтэмын. «Выль книгаяз автор удмурт литературалэсь эскерымтэ палъёссэ усьтэ но соос шоры выль сямен, туннэ нуналысен, учкыны тырше...»– гожтэмын аннотациын. Зэм но, туж шонер верамын. Александр Григорьевичлэн статьяосыз лыдӟисен кенешон (диалог) пыр гожтэмын кадь потӥзы.

Удмурт литератураен герӟаськем ужпумъёс бичетын выль синмын учкемын. Автор литератураез азинтон, сое вӧлмытон-паськытатон пумысен малпаське, та ужез умоятонэ туала литературатодосчиослэсь кужымзэс огазеяны ӵектэ: кылсярысь, Даниил Майоровлэсь пиналъёслы гожтэм кылбуръёссэ суредъёсын дасяны дэмла, туала гожъясьёслэсь политикъёслы сӥзем чуръёссылэсь ӧжыт луэмзэс пусъе (27-тӥ бам). Александр Григорьевич озьы ик Интернетлэсь луонлыкъёссэ паськытгес кутыны ӵектэ. А. Г. Шкляев чылкак тодмотэмзэ но шарая. Тани Василий Широбоковлэсь художник луыны турттэмзэ (67-тӥ бам), «Бутолин понедельникъёс» сярысь тодытэ (97-тӥ бам). Писательлэсь творчествозэ, солэсь гожъяськон манерзэ автор пӧртэм югдуръёс пыр возьматэ. Гожъяськись сям ласянь но усьтэмын, куддыръя тазалыкез сярысь но тодӥськом, дӥсяськемзэ но син азе пуктыны быгатӥськом, озьы ик писательлэн творчествоез поэтика ласянь но сэрттэмын-пертчемын, мадёнэз тодэ ваёнъёс но улӟыто. Литературатодосчи писательёслэсь кусыпъёссэс эшъяськон, споръяськон, ӵошатскон учыръёс пыр син азе пуктэ. Статьяоссэ писательёслэн архивазы бугыръяськыса гожтэ. Соос, валамон ини, гожтосъёсты узырмыто гинэ. Та ласянь тужгес но висъяське «Тӥляд эшты – Аркадий Клабуков-Багай» уж. Статьяоссэ лыдӟымон карон понна, Александр Григорьевич аслаз архивысьтыз но дуно материалъёссэ кутэ.

Янгыш уг луы, дыр, А. Г. Шкляевлэн творчествоез но зэмос история луэ шуи ке. Та книгаын автор асэныз луэм учыръёс сярысь но маде. Таӵе дуно верамъёсты архивысь но уд шедьты, дыр (35-тӥ, 38-тӥ, 39-тӥ бамъёсын).

Удмурт литературалэн историез бордын ужась тодосчиослэсь но ужъёссэс сэрттэ-пертче (А. Ермолаев – 106-тӥ бам). Нимаз инты сётэмын Пётр Ёлкин суредасьлэсь творчествозэ эскеронлы но (114-тӥ бам), озьы ик солэн удмурт литератураен герӟаськем сюресэз но возьматэмын.

Пусъёно созэ но: Александр Григорьевич туала тодосчиослэсь лэсьтэм янгышъёссэс-пиртэшъёссэс но вера. Солэн индылонъёсыз ужъюлтошъёссэ азьланяз чакласькисьгес луыны косо, янгышъёс лэсьтонлэсь утё («Писатели и литературоведы Удмуртии» – 117-тӥ бам). Мон малпамъя, трос синмын учкем уж, пуж пыртӥ пужнӥськыса потэм пызь кадь, чылкыт, лыдӟымон луэ.

Кызьы верай ини, бичетын ваче син вераськон жанрен гожтэм ужъёс нимаз инты басьто (161-тӥ бам). Юан-валэктон амалэн гожтэм ужъёс юасьлэсь но, валэктӥсьлэсь но пуш малпанъёссэс, дунне шоры учкемзэс яркыт возьмато.

Тодэ ваёнъёсты лыдӟем бере, озьы ик туспуктэмъёсын тодматскыса, йыре таӵе малпан каръяське: шудо ик та Александр Григорьевич! Кӧня писательёсын со тодмо вылэм, соосын ӵош ужам, вераськем, визь-кенеш басьтэм!

Вакчияк библиографиен йылпумъяськись книга бичетэз уката но узырмытэ.

Римма ИГНАТЬЕВА, прозаик
Ми, Удмурт кун университетын дышетскисьёс, журналистикая егит дышетӥсьмес Александр Григорьевич Шкляевез асьме куспамы «генератор идей» шуылӥм. Со милемлы азьтэмъяськыса гань-гань улыны маза ӧз сётылы. Йыраз маке тунсыко малпан чилектэ но, утыр уж вылын быдэстыны ӵектэ ни. Университетэ выль тодон-валан утчаны лыктэмын вал бере, я бордгазет поттон, я зарисовка, заметка гожтон борды мыло-кыдо кутскиськом вал. Библиотекаосын, архивъёсын но бугыръяськыны яратылӥм. Пумен паймиськом: кызьы таӵе малпан йырамы азьвыл ик ӧз лыкты меда?

2014-тӥ арын Александр Шкляевлэн «Удмуртия» книгапоттонниын статьяосын, обзоръёсын, диалогъёсын, очеркъёсын, рецензиосын, тодэ ваёнъёсын «Арысь аре» книгаез потӥз. Сое киям кутыса, азьло сямен ик малпай: «Асьме литератураын кылдэм ужпумъёс сярысь та дырозь тазьы выль синмын учкыны кызьы ачим ӧй нодласькы меда?» Нош Александр Григорьевич, аслаз шӧдонъёсыз-валанъёсыз пыр потыса, чеберлыко литератураямы азьло но али кылдэм югдуръёс сярысь огшоры, валамон кылын вера.

Та книгаысь чуръёс лыдӟисез малпаськыны, кыӵе ке йылпумъянъёс лэсьтыны косо.

2000-тӥ арын А. Г. Шкляевлэн «Удмуртия» книгапоттонниын ик статьяосын, очеркъёсын, портретъёсын, рецензиосын, тодэ ваёнъёсын, обзоръёсын «Вапумысь вапуме» книгаез потӥз вал. Сояз ужаз но критик туннэ нуналлэн вырйылысеныз быдэс удмурт литературалэн ортчем сюресэз сярысь малпаське, татчыозь чылкак тодмотэм фактъёсты усьтэ но соосты выль сямен дунъя.

Литературатодосчи «Арысь аре» книгаеныз 2000-тӥ арын потэм «Вапумысь вапуме» книгазэ азьланьтэ кадь. Таяз учыре удмурт литература даурлэн кожъёсаз (оло нош, вуберганъёсаз уя, шуыны яралоз) критик удмурт литературалэсь эскерымтэ палъёссэ усьтэ но лыдӟисьлы соос шоры выль сямен учкыны дэмла.

Вужере кыльылэм писательёс сярысь гожтыса, Александр Григорьевич соослэсь удмурт литератураез азьланьтон удысын зэмос интызэс пусъе. Озьы шуыны луоз, «Гудыри» газет пыр потэм гожъясьёс но соослэн ужъёссы сярысь дунъетэз лыдӟыса. Ма, удмурт чеберлыко литератураез кылдытӥсьлы Г. Е. Верещагинлы сӥзем вакчияк обзор но ӵапак та ужпумез ӝутэ.

«Дунневож веросчи» (озьы шуэ критик Йыгын Курбат сярысь) но «Пролетар нимын» люкетъёсын Александр Шкляев озьы ик вужере кылем писательёсты, соослэсь ужъёссэс но литератураын инты басьтэмзэс шарая. Выльысь тодэ лыктэ та авторлэн ик «Ӵашъем нимъёс» бичетэз (1995). Таяз книгаын но со вакытысь гожъясьёс чылкак выль сямен усьтӥсько. Критик уг ваты кылем даурлэн кутсконаз улэм гожъяськисьёслэсь пӧртэм пумо темаос, жанръёс борды дӥсьтыса басьтӥськемзэс но, та пумысен аслэсьтыз абдрамзэ но.

Со вакытэ улэм гожъясьёс сярысь лыдӟыса, малпан кылдэ: макем узыр луысал удмурт чеберлыко литература, писательёсты политикалэн «кӧосыз» ӧй ке изысалзы яке юнме ӝутэм ожъёсын ӧй бырысалзы ке. Кузебай Герд но пролетар, крестьян писательёс нимын гожъяськисьёс сярысь гинэ вераськон уг мыны, со туала вакытэ шудтэм учыре шедьыса бырем Э. Батуев но, Ф. Васильев но, секыт висёнэн дырызлэсь вазь кошкем В. Романов но, А. Титов но уно мукетъёсыз сярысь.

«Арысь аре» книга туннэ нуналэ улӥсь писательёслэн творчествозылы сӥзем рецензиосын но туж дуно луэ (А. Перевозчиковлэн кылбуръёсыз, Г. Романовалэн «Ӝужыт-ӝужыт гурезе» «исповедаськонэз», П. Кубашевлэн «Кайсы» романэз, В. Широбоков сярысь «Со улонэз кырӟаса суредаз» статьяез, С. Матвеевлэн «Чорыглэсь лушкам кылбуранъёс» аспӧртэмлыко романэз но музон дунъетъёс).

Та книгае пыремын публицистика шӧмо ужъёс но: «Кинэ шуо писатель?», «Тыл ӝуато егитъёс», «Анай кыл шоканы кулэ лултыр», «Мар вера удмурт кыл сярысь Интернет?» но мукет статьяос. Соос туала вакытысь туж лэчыт ужпумъёсты сэртто-пертчо.

Пӧртэм аръёсы сётэм интервьюос пыр А. Г. Шкляев критиклэн, тодосчилэн аслаз но улон-ужан сюресэз адӟиське. Та ласянь но «Арысь аре» книга вуоно дауръёсы улӥсьёс понна дуно луоз шуыса малпасько.

Мынам чакламея, книгалэн пумаз сётэм библиография но туж пусйымон. Та справочникъя чеберлыко литературамес азьланяз мукет тодосчиос но эскерыны быгатозы.

Татын нош ик гажано Александр Григорьевич сярысь вераме луэ: со зэм но «генератор идей».

Туж узыр но дуно книгаез лыдӟыса, син шоры сюлэмшугъяськытӥсь ужпум йӧтэ на: таӵе пайдаё кигожтослэсь дунлыксэ орфография но пунктуация ласянь янгышъёс ӧжытак «шӧгомыто». Тазэ ини, малпасько, книга поттон удысын (книгапоттонниын) ужасьёс чакланы но палэнтыны кулэ вал.

Котьма ке но литератураез эскерисьёс, соин тунсыкъяськисьёс кие туж но туж узыр книга вуиз.
Лидия НЯНЬКИНА, прозаик, кылбурчи, «Кенеш» журналын ужась
Александр Григорьевич Шкляев лыдӟисьёслы ӟуч но, удмурт кылын но трос гинэ книгаоссэ кузьмалляз ини. Ваньмыз сямен бичетъёс удмурт литературалэн улон сюресэнызы герӟаськемын. Соосты лыдӟыса, котькудӥз маке но выльзэ но тунсыкозэ тодоз.

Тани 2014-тӥ арын литературатодосчилэн «Арысь аре» книгаез потӥз. Бичетлэн вылбамыз ик туж ӟеч мылкыд кельтэ. Но кык-куинь бамъёсын тодматскем бере лыдӟись, стиль, орфография но пунктуация ласянь янгышъёслы луыса, «канжаськылыны» кутске. Паймоно кадь, озьы ке но книгаез палэнтэм уг поты, гожтосъёс бордазы мур пуштросо, «тысё» луэменызы кыско угось. Книгаез лыдӟиськод но янгышъёсты уд ни адӟиськы кадь, статьяосты лыдӟемъя лыдӟем потэ, соос огзылэсь огзы тунсыкоесь.

Та выллем гожтосъёс, мон малпасько, литературатодосчиосты но, удмурт кылъя дышетӥсьёсты но, дышетскисьёсты но, студентъёсты но, ма, литератураез гажась вань адямиосты но туж шумпоттозы. Григорий Верещагин но «Гудыри» газет бордысен кутскыса, отын чеберлыко литературамылэн сюресэз возьматэмын, писательёслэн ужъёссылы дунъет сётъямын, соос сярысь тодэ ваёнъёс гожъямын. Огъя вераса, автор литературамес туннэ нуналозяз син азе пуктымон суреда, кылдэм ужпумъёсты сэрттэ-пертче. Писательёсын, литература улонэн герӟаськем туспуктэмъёс бичетэз узырмыто гинэ. Соос но литературамылэсь сюрессэ адӟыны-валаны юртто угось.

Бичет будӥсь егитъёслы уката кулэ кадь йӧтэ: пиналъёс созэ яке тазэ писателез улэпен уг тодо ни бере, сыӵе дыръя со сярысь котькуд чыры-пыры гожтэм арбери но дуно, тунсыко потэ. Гожтэмъёс пыр улонысь кошкем писательёсын гинэ ум, со вакытысь литература улонэн но, литература кыллэн ужпумъёсыныз но тодматскиськом. Туала писательёс но соослэн творчествозы озьы ик палэнэ кельтэмын ӧвӧл. Александр Григорьевич зэмос усточи сямен гожъясьёслэн улоназы луэм учыръёсты туж быгатыса маде, соосты лыдӟыса, асьмеос писательлэсь тусбуйзэ, сямзэ син азямы пуктӥськом, соослэсь ог-огенызы кусыпъёссэс тодӥськом. Со ласянь тужгес но яркыт йӧтӥзы Аркадий Клабуков, Владимир Романов, Андрей Бутолин, Михаил Горбушин но мукет писательёс сярысь статьяос («Тӥляд эшты – Аркадий Клабуков-Багай», «Сотэк улон трослы мӧзмыт луиз...», «Критикъёс критика удысын»). Клабуковлы сӥзем статьяысь писатель сярысь трос выльзэ тодӥськом, Куӟебай Гердэн кусыпъёсыз но огшорыесь вылӥллямтэ шуыса адӟиськом, татын ик автор аслэсьтыз литературае нырысетӥ лэсьтэм вамышъёссэ но возьматэ; быдэс статья ӵоже Андрей Бутолинэз Александр Солженицынэн ӵошатэ, «XX даурын улэмзы но совето литературае пыремзы сяна, соосты номыр уг огазея» шуэ ке но. Сыӵе ӵошатон амал пыр тодосчи Бутолинэз гожъяськисез сямен но, кивалтӥсез сямен но, адямиез сямен но усьтэ. Та кык писательёс пыр быдэс вакыт адӟиське. Сыӵе ӵошатонлы луыса ик, Андрей Сергеевич син азе уката яркытгес пуксе.

«Гудыри» пыр потэм чеберлыко литература» статьяез лыдӟыса, газетлэн нырысетӥ редакторъёсыз, соослэн удмурт кылэз азинтон бордын ужамзы сярысь тодӥськом. Ваньзы сямен ик валтӥсь редакторъёс удмурт калыклэн дано пиосыз вал. Зэм, та фактъёсын асьмеос тодмо, но Александр Григорьевич соосты туж лыдӟымон карыса гожтыны быгатэ. «Гудыри» усьтӥськем дырысен быдэс даур ортчиз ни, озьы ке но газетлэн бамаз «Удмурт калыклы – удмурт кыл» ӧтён сётылэмзы туннэ нуналын но ӧз вужмы на. Пусйыны кулэ, Александр Шкляев «Анай кыл шоканы кулэ лултыр» статьяяз но удмурт кылмес утён пумысен сюлэмшугъяськонъёссэ вера, литература кыллэн «азинскон сюресысьтыз могӟетъёсты» но адӟытэк кельтыны уг быгаты. Та ужпумез аспӧртэм герӟа Россиысь писательёслэн огазеяськонзылэн тӧроеныз В. Н. Ганичевен пумиськон дыръя вераськемен но В. В. Кельмаков профессорлэн «Удмурт дунне» газетын литература кыл сярысь уженыз. Та темаез ик «Мар вера удмурт кыл сярысь Интернет?» статьяяз но азьланьтэ. Шкляев-литературатодосчи, Шкляев-адями та лэчыт ужпумез сэрттыны-пертчыны тырше.

Книгае пыртэм котькуд статья сярысь рос-прос вераськыны луоно, котькудӥз ик сюлэме кыӵе ке пытьы кельтэ угось.

Бичетэз нырысьсэ кие кутэм бере «Нимъёс, аръёс но книгаос» люкетсэ синйылтыса, малпан кылдӥз вал, малы меда автор писательёслэн улон сюрессы сярысь мадёно кожам? Сыӵе бичет потӥз ни ук. Быдэс книгаен тодматскем бере ваньмыз валамон луиз. Соиз люкет но, таиз люкет но – ваньзы ог-огзылы усьтӥськыны юртто, ог-огзылы уг люкето. Но библиографиын одӥг тырмымтэез вань: куд-ог авторъёс сярысь литературатодосчи рос-прос гожтэ, нош куд-огезлэсь улон сюрессэс но творчествозэс сюбеггес возьматэ, фактъёсты но янгышаса кутэ. Янгыш фактъёс мукет статьяосын но пумисько. Таиз ини книга бордын дыртыса ужамез возьматэ. Со сяна, статьяосын тодматскем бере соослэсь кытын но ку печатласькемзэс тодэм потэ на вылэм. Александр Григорьевич сое малы ке пусйылымтэ.

Милемлы тодмо: али Александр Григорьевич «Нуналысь нуналэ» кигожтосэз бордын ужа. Оскиськом, авторлэн вылез книгаез но кие кутымон, лыдӟымон, вераськымон луоз.
Виктор ШИБАНОВ, кылбурчи, кылосбур тодосъя кандидат, Удмурт кун университетысь доцент
Александр Григорьевич Шкляевлэн «Арысь аре. Удмурт литература даурлэн кожъёсаз» бичетэз монэ пӧртэм малпанъёсы вуттӥз. Соос пӧлысь кӧнязэ ке висъяме потэ. Ужпум ушъян яке курлан бордын ӧвӧл. Котькуд умоезлэн урод палыз, нош котькуд уродэзлэн умой палыз вань угось.

Нырысь ик юан кылдэ: азьвыл печатласькем статьяосты азьло сямен ик кельтоно вал-а яке соос бордын ужаны кулэ вылэм на-а? Ог-ласянь, книгаез ӝот-ӝот лэсьтэм потэ, мукет ласянь, отчы керӟег вакытмылэсь шокамзэ кельтыны но кулэ. Автор кыкетӥзэ сюресэз быръем. Мынам малпамея, тани таӵе муген: книга бордын ужан понна ӧжытсэ ӝыны ар кулэ на вал шуыса шӧдӥське, нош кунгож сьӧрысь коньдон утыны быгатэмен, сыӵе дыр шедьтыны ӧз луы ни. Соин ик книга вачепумитлыко мылкыд кельтэ.

Кыкетӥез, мар бордын та книгалэн аспӧртэмлыкез – со паймыны но паймытыны быгатон. Та ласянь Шкляев удмурт литературалэн тодмо сюресэз вылысь тунсыко учыръёсты сэрттэ-пертче но озьы маде, соосты нош ик нырысьсэ кылӥськом-адӟиськом кадь. Шуом, Владимир Романовлэн кылтӥрлык бордын ужамез но солы куронъёс пумысен малпанъёсыз тросэзлы тодмо. Но книгаын та югдур выль сямен сэрттӥське: Романов «Слово о полку Игореве» гожтосысь «Ярославналэн ӝожмыт кылбуранэз» люкетсэ кызьы берыктэмез сярысь маде, Александр Григорьевич «нырысетӥ лыдӟись» интыын луэ, ас малпанъёссэ вакчияк но чебер сётъя.

Куинетӥез. Мукет муртъёслэн чуръёссы, цитатаос но ссылкаос сярысь вераськем потэ. Трос учыръёсы А. Г. Шкляев малпанъёссэ юнматыса сётэ. Шуом, Аркаш Багайлэн ас атайзэ суд пыр утемез меӵак возьматэмын: «УАО-ысь исполнительной комитетлэн президиумезлэн 1934-тӥ арын 11-тӥ пӧсьтолэзе кенешысьтыз. 153 номеро протокол» (43-тӥ бам). Озьы ик Интернет вотэсысь басьтэм чуръёс но юнматъямын. Ссылкаос сётымтэ учыръёс но вань, соосты тодэм потэ вылэм. Кылсярысь, 31-тӥ бамысь таӵе чуръёс нокызьы валэктэмын ӧвӧл «И. Дядюковез со «таратумбия поэт» шуиз, М. Ильинэз серекъяз, революцилэсь шӧмзэ уг шӧды шуыса, Кедра Митрейлэсь «Вужгуртсэ» туж мӧзмыт шуыса дунъяз» (31-тӥ бам). Вераськон К. Герд сярысь мынэ, но кытын, ку сыӵе тэкшеронъёс вал – автор тае нокытын уг пусйы.

Ньылетӥез малпанэ чеберлыко гожтосъёс пумысен. Александр Григорьевич кӧня ке учыре соослэсь вакчияк пуштроссэс сётэ. Кылсярысь, Йыгын Курбатлэн «Со пал дуннеын» веросэзлэсь (50-тӥ бам), Пётр Кубашевлэн «Кайсы» романэзлэсь (73–74-тӥ бамъёс) пуштросъёссэс маде. Та чуръёсты лыдӟи но малпай: асьмелы удмурт прозамылэн вакчияк пуштросъёсыныз нимысьтыз «банк» кылдытыны кулэ вылэм ни. Школа программае пырись произведениосты егитъёс компьютер вакытамы ляб тодо ни бере, программае пырисьтэмъёсыз сярысь вераськон ик ӧвӧл. Ӟуч литературая «краткое содержание» пус улсын котькыӵе гожтосэн тодматскыны луэ, нош асьмелэн сыӵе луонлыкъёсмы ӧвӧл ай. Озьы ке но асьмеос ӧм тыршелэ ке, палэнысен сое нокин лэсьтыса уз сёты. Александр Григорьевич Шкляев умой кичӧлтон сётэ.

Витетӥез, кыллюкамъёслы дасям чуръёс сярысь вераме потэ. Удмурт энциклопедиез удмурт кылын гожтон – туала вакытмылэн одӥгез тужгес но секыт висёнэз. Та ласянь автор бадӟым уж лэсьтэ. Энциклопедия жанрлэн куронъёсыз чурытэсь, автор соослэсь палэнэ уг поты. Озьы ке но... басьтом одӥгзэ гинэ учырез – С. П. Широбоковлы сӥзем статьяез (297–298-тӥ бамъёс). Мыным та бамъёс ӧжытак мӧзмытэсь потӥзы. Татчы маке но тунсыкозэ кулэ на вылэм: сыӵезэ Александр Григорьевич умой лэсьтыны быгатэ. Кылсярысь: «Кырӟан сюрес шедьтэ» (1967) повестяз мадиз егит крезьгурчилэн искусствое шуг сюресэз сярысь». Мон сямен, та огшоры но буш чуръёс. Искусствое сюрес ку бен капчи вал ини? Печатлам книга нимъёсты статьяын бӧрсьысь бӧрсьы веран – со умой маке, но со нимъёс статья пумын сётэмын луо на ук. Одӥг мае ке кык пол веран сюлэме уг биниськы ни.
Малпанъёсме йылпумъяса, тодослыко ужын юморез, серембурез кутон сярысь вераме потэ. Литературатодосчи ас гожъямъёсаз серемес учыръёсты быгатыса но паськыт кутэ. Кылсярысь, солэн син шораз йӧто Аркаш Багайлэн Гердлы гожтэм пыӵкылонэз-пародиез, Марзинлэн «Пислэг Захар» веросысьтыз Чемберлен – Чумберлань, Чанкайши – Чынкайсы, Осовиахим – Ивиаким кылъёсын шудэмез. А. Г. Шкляевлэн серембурез, уката ик ирониез, аслаз тодослыко чуръёсаз пыртэмез туж тунсыко луэ. «Асьмеос, оло, ваньмы пашка педоръёс», – гожтэ со (57-тӥ бам). Тодослыко малпанъёсты но серембурез пӧлэстыны, огазеяны быгатон – Александр Григорьевич Шкляевлэн эшшо огез яркыт тодметэз.

